Dechrau cerdd ar Gwymp y Dail neu rybudd i bawb edifarhau.

1.

Yr hen bechadur difyr daith, myfyriwr maith oferedd,

Cais o’th fuchedd ffiedd ffo, na hir ymdro mewn camwedd;

Yr wyt yn chware wrth dy chwant ar fin y geulan lle bu gant

Ond gwylia syrthio i lawr y nant rhag mynd i fethiant fythol;

Mae mil yn cael plesere ’nawr ar fin y geulan oerwan wawr

Ond pan falurio hon i lawr cân’ ffwrnas fawr uffernol.

2.



 
Cofia, ’r dyn, y Gŵr a’th wnaeth, mae’n ddyled gaeth ei addoli,
Cais ddechre galw ar Grist ar fyr rhag bod yn rhywyr iti;
Os treuli’r dydd cyn dechre’r daith ar ryw blesere modde maith,
Pan fo ar ddarfod, gormod gwaith, mae’r siwrne yn faith i fethu;
Rhaid inni heddiw yn loyw lân ymado â’r Eifftied, fawr a mân,

Nid eir trwy’r môr a’r mynydd tân i Ganaan mewn drygioni.

3.

Cofia, ’r dyn, pwy bynnag wyt, nad wyt ond bwyd i bryfed,
Mae’n ddigon siŵr mai marw a wnei, paham yr ei cyn falched?
Bu farw Absolon mewn coed, bu farw Samson yn ddi-oed,
Ni wiw i’r cryfa’ ddyn fu erioed roi ar ei hoed fawr hyder;
Bu farw Eglon tan y rhod, bu farw Dafydd fawr ei glod,
Fe ddarfu i’r Ange roddi i’r nod mewn syndod Alecsander. 

4.

Pan ydoedd Arthur fwya’ ei rym yn rhwyfo’n llym mewn rhyfel

Yr Ange bach o gysgod llwyn a hede i ddwyn ei hoedel;
Pan fyddon ninne teca’ ein gwedd yn ennill clod wrth drin y cledd,
Os egyr Ange safn y bedd rhaid gorfedd tan ei gurfa

Fel yr hen oludog yn ei wres a wnaeth ei dai yn dda ar ei les

Pan ydoedd Ange ato yn nes a’i ddyfes am ei ddifa.

5.

Os gelwir ninne at orsedd Duw a’n bod yn byw’n amharod

Mi fyddwn oll mewn cyflwr prudd pan ddêl y dydd cyfarfod;
Fe â’r duwiolion bod ac un ar ddeheulaw Duw ei hun,

Bydd ynte’r anwir drwg ei lun, oer resyn, ar yr asw;
Fe fydd annedwydd pen ei nod o flaen yr Arglwydd mawr ei glod,

Tan frynie a chreigie fe fynne fod y diwrnod hynod hwnnw.

6.

Edifarhawn a chymrwn ddrych tra bon yn wych mewn iechyd,
Ni wiw inni geisio troi yn ein hôl o ddalfa tragwyddolfyd;
Cofia Ddeifas ffraethwas ffri, er mor greulon oedd ei gri,

Ni chadd o ddŵr, fe wyddon ni, un difyn i oeri ei dafod;
Pan ydoedd Lasrus dduwiol ddoeth yng nghwmni angylion cyfion coeth

Cadd ynte yn wir ei daflu’n noeth i’r geulan boeth heb waelod.

7.

Pan ddêl yr enaid bach i lawr i’r dibyn mawr diobaith

Fe gaiff ddiodde’ am ei ddrwg, ni ddaw fo i’r golwg eilwaith;
Pe rhoese’r hollfyd mwynfyd mawr a’i drysor purlan wiwlan wawr

Ni châi o’i gaethiwed fyned fawr na munud awr o amynedd;
Petai bersonied yr holl fyd yn crio trosto ac wylo i gyd

Ni châi gan Dduw ar hynny o bryd ond dilyn llid a dialedd.

8.

Ni wiw yr awr honno grio ar Grist na bod yn drist am bechod,

Nid oes obaith gwedi hyn ond delwi yn llyn diwaelod;
Wylo a wnânt gan boen y tân a chrynu eu dannedd fawr a mân,
Gan oerni rhew ac eira a gân’ mewn tost ac aflan gyflwr;
Ni wiw mo’r galw’r nefol Dad i’w gwneud yn rhydd, na’r gwir Fab rhad,
Nid oes yn yr holl uffernol wlad na cheidwad nac iachawdwr.

9.

Considra dithe, ’r corffyn gwan, mai dyna ran yr ened,

Ni byddi dithe, ’r telpyn clai, ddim ronyn llai’r caethiwed;
Pan ddêl yr Arglwydd efo’i lu i ddechre ein galw’n groyw gry’
Cei dithe ddychryn dygyn du a’th godi i fyny yn fwynedd;
Os gyda’r anwir bu dy ran yn dilyn rhyw blesere gwan

Cei weled Crist yn hynny o fan yn agoryd anhrugaredd.

10.

Yr holl blesere a gest ti gynt a phob rhyw helynt ddigri’,

Cei weled hynny ger dy fron yn boene chwerw iti;

Am bob rhyw fiwsig, beredd foes, a gadd dy glustie gynt yn d’oes

Fe gân’ eu teimlo a’u gwrando’n groes yn athrylith noes cythreulied;
Yn lle’r oferedd gynt a fu a chwmni tyner llawer llu

Cei holl drigolion uffern ddu yn cydymdynnu amdanad.

11.

Am hyn, bechadur, galw ar Dduw a dechre fyw’n fucheddol

A gwylia bechu mewn un lle, ni wnaed mo’r ne’ i’r annuwiol;
Yno agorir, cura di, cais drugaredd ffraethedd ffri

A gofyn nawdd gan un Duw Tri, a hynny yn ddiwahanieth;
Dy iechydwriaeth sadwaith sydd, gweithia’n dirion wrth liw dydd,
Cais trwy gariad a gwir ffydd ofalu am ddydd marwoleth.

Dechrau Cerdd ar gwymp y dail ne rybudd i bawb edifarhau.

1.

Yr hen Bechadur difir daith myfyriwr maith oferedd,

Cais oth fuchedd ffiedd ffo,

na hir ymdro mewn Camwedd

yr wut yn chware wrth dy chwant ar fin y geulan lle bu gant

ond gwilia syrthio i lawr y nant,

rhag mund i fethiant fythol,

mae mil yn cael plesere’n Awr ar fin y geulan oer wan wawr

ond pan falirio hon i lawr,

Can phwrnas fawr uphernol.






2.

Cofia’r dun y gwr ath wnaeth mae’n ddyled gaeth i Addoli

Cais ddechre galw ar Grist a’r fur,





rhag bod yn rhowur iti

Os Treuli’r Dudd cun dechre’r daith ar ruw Blesere modde maith

pan fo ar ddarfod gormod gwaith,

mae’r siwrne’n faith i fethi,

rhaid ini heddiw’n loew lan ymado ar Aiphdied fawr Aman,


nid eir Trwn’r mor ar mynudd Tan,

i ganan mewn drygioni.

3.

Cofie’r dun pwu bynag wut nad wut ond Bwud i bryfed

Mae’n ddigon siwr mae marw a wnei

pa ham yr ei cwn falched






Bu farw Apsilon, mewn Coed bu farw Sampson yn ddi oed

ni wiw ir cryfa ddŷn fu erioed

roi ar i hoed fawr hyder,

bu farw Eglon Tan yrhod bu farw Dafydd fawr i glod

fe ddarfu ir ange roddi’r nod

mewn syndod Alixander. 

4.

Pan ydoedd Arthur fwua i rum yn rhwufo’n llum mewn rhyfel,

yr Ange bach o gysgod llwyn,

a hede i ddwyn i hoedel

pan fyddon ine Teca’n gwedd yn ynill clod wrth drin y Cledd

os egur Ange safn y Bedd

rhaid gorfedd Tan y gurfa,

Fel yr hen oludag yn i wres a wnaeth i dai yn dda ar i les,

pan ydoedd Ange Ato yn nes,

ai ddyfes am i ddifa.

5.

Os gelwir nine at orsedd Duw an Bod yn Buw’n Amharod,

mi fyddwn oll mewn cyflwr prudd,

pan ddel y dudd cyfarfod,

fe a’r Duwiolion Bod ag un,

ar ddeheulaw Duw i hun,

Budd ynte’r Anwir drwg i lun,

oer resun ar yr Asw,

fe fudd annedwydd pen i nod oflaen yr Arglwydd mawr i glod,

Tan fryme a chreigie fe fyne,

fod y diwrnod hynod hwnw.

6.

Edifrer hawn a chymrwn ddruch Tra bon yn wuch mewn iechud

ni wiw ini geisio Troi yn in hol,

o ddalfa Tragowyddolfud,

Cofia ddeifas phraethwas phri er mor greulon oedd i gri,

ni chadd o ddwr fe wuddon i

un difin i oeri i dafod,

pan ydoedd Lasrws dduwiol ddoeth ynghwmni Angylion cyfion coeth,

Cadd ynte’n wir i daflu yn noeth,

ir geulan Boeth heb waelod.

7.

Pan ddel yr Enaid Bach i lawer ir dibin mawr di obeth,

fe geiff ddiodde am i ddrwg,

ni ddaw fe ir golwg eilweth,

pa rhoese’r hollfud mwyn fud mawr ai drysor pur lan wiwlan wawr,

ni chae oi gaethiwed fyned fawr,

na munud Awr o Amynedd,

py dae Bersonied yr holl fud yn crio Trosdo ag wulo i gud

ni chae gan Dduw ar hynu o brud,

ond dilin llîd a dialedd.

8.

Ni wiw’r Awr hono grio ar Grist na bod yn drisd am Bechod,

nid oes obeth gwedi hun.

ond delwi’n llun diwaelod,

wulo awnant gan Boen y tan achrunu’danedd fawr a Mân,

gan oerni rhew ag eira a gan,

mewn Tost ag aflan gyflwr,

niwiw mor galw’r nefol dad uw gwneud yn rhudd nar gwir fab rhad

nid oes yn r holl uphernol wlad

na cheidwad nag iachawdwr.

9.

Considra dithe’r corphun gwan mae dyna ran yr Ened,

ni Byddi dithe’r Telpun Clai,

ddim ronun llai’r Caethiwed,

pan ddel yr Arglwydd efo i lu i ddechre’n galw’n groew gru,

Cei dithe ddychrun dygun du,

ath godi i fynu’n fwynedd,

Os gudar anwir Bu dy ran yn dilin rhuw blesere gwan,

Cei weled Crist yn hynu o fan,

yn Agorud Anrhugaredd.

10.

Yr holl Blesere a gest i gunt a phob rhuw helunt ddigri,

Cei weled hynu ger dy fron,

yn Boene chwerwn iti,

Am bob rhuw fiwsig beredd foes a gadd dy glistie gunt yn d’oes,

Fe gan i Teimlo ai gwrando’n groes, 

yn Athrylith noes Cythreilic,

Yn lle’r oferedd gunt a fu a chwmni Tyner llawer llu

Cei holl drigolion uffern ddu,

yn Cud ymdymy am daned.

11.

Am hen Bechadur galw ar Dduw a dechre fuw’n fucheddol,

a gwilia Bechu mewn un lle,

ni wnaed mor ne’r Anuwiol,

yno Agorir Cura di Cais drugaredd phraethedd ffri

a gofun nawedd gan un Duw Tri,

a hynu yn ddi wahanieth,

dy jechudwrieth Sadwaith sudd gweithia’n dirion wrth liw dudd

Cais Trwu gariad a gwir phudd,

ofalu am ddudd marwoleth.

Hugh Jones Llangwm ai cant

Teitl yr wynebddalen

Yn Gyntaf Cerdd o rybydd i Bawb Ediferhau tra byddo dydd gras heb pasio ag yn dangos dosded cyflwr yr anuwiol a fyddo marw heb ymgymodi a Christ drwy Edifeirwch. Cofiwch y gair Ceisiwch yr Arglwydd tra gellir ei gael ef, gelwch arno tra fyddo yn agos Esay pen V. adnod 6.

Y testun

Argraffwyd yn yr Amwythig tros Evan Ellis. Nid oes dyddiad ar yr wynebddalen. 

Ffynonellau eraill Bangor 13 (7) / SwC / CGPLE 317 = BWB 219i:  Argraffwyd yng Nghaer gan Thomas Huxley (fl. 1765–88). Nid oes dyddiad ar yr wynebddalen. Argraffiad gwahanol o’r llyfryn uchod yw hwn.

LlGC = BWB 546:  Argraffwyd yn Heol y Brenin yng Nghaerfyrddin gan John Daniel. Gwelir y dyddiad 1787 ar yr wynebddalen.

